Nafarroako Parlamentuko Mahaiak, 2014ko irailaren 1ean egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.a) artikuluak aitortzen dion legegintzarako ekimena erabiliz, Nafarroako Gobernuak, 2014ko abuztuaren 27an hartutako erabakiaren bidez, Nafarroako Parlamentura igorri du Ondarearen gaineko zergari buruzko azaroaren 19ko 13/1992 Foru Legea hein batean aldatzen duen Foru Lege proiektua.

Hori horrela, Legebiltzarreko Erregelamenduko 127. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Prozedura arruntari jarraikiz izapidetzea Ondarearen gaineko zergari buruzko azaroaren 19ko 13/1992 Foru Legea hein batean aldatzen duen Foru Lege proiektua.

2. Proiektu horretaz irizpena emateko ahalmena Ekonomia, Ogasun, Industria eta Enplegu Batzordearen esku uztea.

3. Nafarroako Parlamentuko Aldizkari Ofizialean argitara dadin agintzea.

Proiektua argitaratzen denetik, hamabost egun balioduneko epea hasiko da eta 2014ko irailaren 26an, eguerdiko hamabietan, bukatuko da. Epe horretan, Erregelamenduko 128. artikuluan ezarritakoarekin bat, parlamentu-taldeek eta foru parlamentariek zuzenketak aurkeztu ahalko dizkiote proiektuari.

Iruñean, 2014ko irailaren 1ean

Lehendakaria: Alberto Catalán Higueras

Foru Lege proiektua,
Ondarearen gaineko zergari buruzko azaroaren 19ko 13/1992 Foru Legea hein batean aldatzen duena

ZIOEN AZALPENA

Ondarearen gaineko zergaren egungo moldea azaroaren 19ko 13/1992 Foru Legearen bidez ezarri zen Nafarroako Foru Komunitatean, eta hark indargabetu egin zituen Foru Diputazioaren 1977ko abenduaren 28ko eta 1978ko otsailaren 9ko Erabakiak, pertsona fisikoen ondarearen gaineko zerga berezia arautzen zutenak.

Zerga hori galdagarria izan zen harik eta abenduaren 24ko 22/2008 Foru Legeak, zenbait zerga aldatu eta beste tributu-neurri batzuk hartzekoak, indarra hartu arte. Arau horrek, ondorioak 2008ko urtarrilaren 1etik aitzina zituenak, ez zuen, berez, zerga indargabetu, benetan ordaindu beharra kendu zuen bakarrik; izan ere, %100eko hobaria ezarri zuen kuota osoan, eta aitortu beharra kendu.

Abenduaren 28ko 20/2011 Foru Legeak, ondorioak 2011ko urtarrilaren 1etik aitzina zituenak, zama berraktibatu zuen, %100eko hobari orokor aipatua deuseztatuta eta aitorpena aurkeztu beharra berriz ezarrita.

Nafarroan egun indarra duen araudia aztertuta, eta araubide arrunteko autonomia erkidegoen araudiarekin eta Euskadiko Lurralde Historikoetakoarekin alderatuta, garbi agertzen da desberdintasunak daudela haien artean eta, horien ondorioz, Nafarroan tributua ordaindu behar duten subjektu pasiboek zenbateko handiagoa ematen diotela altxor publikoari, aipatutako tributu araubide horietan indarra duten araudiak aplikatuta baino.

Egoera hau zuzentzearren, hiru aldaketa egiten dira Ondarearen gaineko Zergari buruzko azaroaren 19ko 13/1992 Foru Legearen arauetan. 28. artikuluaren 1. atalean, likidazio-oinarriari buruzkoa baita, igo egiten da salbuetsita dagoen gutxienekoa, egungo 311.023,76 eurotik milioi bat eurora. 30. artikuluan, karga eskala arautzen baitu, likidazio-oinarriaren tarteetan aldaketarik egin gabe, tarte bakoitzeko tasa marjinalak %20 jaisten dira. Azkenik, 36. artikulua, aitorpena aurkeztu behar duten pertsonei buruzkoa, eguneratu egiten da, subjektu pasiboaren ondasun eta eskubideen balioaren muga igota, 2.000.000 euro arte.

Artikulu bakarra. Ondarearen gaineko Zergari buruzko azaroaren 19ko 13/1992 Foru Legea aldatzea.

2015eko urtarrilaren 1eko ondorioekin, Ondarearen gaineko Zergari buruzko azaroaren 19ko 13/1992 Foru Legearen xedapen hauek honako testu hau izanen dute:

Bat. 28.1. artikulua.

“1. Likidazio-oinarria kalkulatzeko, salbuetsita dagoen gutxienekoagatik zerga-oinarria 1.000.000 euro murriztuko da”.

Bi. 30. artikulua. Kuota osoa.

“Zergaren likidazio-oinarriari ondoko eskalako karga-tasak ezarriko zaizkio:

	Likidazio-oinarria, zenbateraino (eurotan)
	Kuota osoa (eurotan)
	Gainerako likidazio oinarria
(zenbat euro arte)
	Aplikatzekoa den tasa (ehunekoa)

	0,00
	0,00
	155.511,88
	0,16

	155.511,88
	248,82
	155.511,88
	0,24

	311.023,76
	622,04
	311.023,76
	0,40

	622.047,53
	1.866,13
	622.047,53
	0,72

	1.244.095,06
	6.344,87
	1.244.095,06
	1,04

	2.488.190,11
	19.283,46
	2.488.190,11
	1,36

	4.976.380,22
	53.122,84
	4.976.380,22
	1,68

	9.952.760,45
	136.726,02
	Edo gehiago
	2,00"


Hiru. 36. artikulua.

“36. artikulua. Aitorpena aurkezteko betebeharra duten pertsonak:

Haien tributu-kuota (zergaren arauekin bat zehaztua, behin bidezkoak diren kenkariak edo hobariak aplikaturik) ordaindu beharrekoa ateratzen denean aurkeztu beharko dute nahitaez aitorpena subjektu pasiboek, edo, kasu hori gertatzen ez denean, haien ondasun edo eskubideen balioa (zergaren arauekin bat kalkulaturik) 2.000.000 eurotik gorakoa denean.”

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra, legean berean aurreikusitako ondorioekin.

